
REPÚBLICA DEMOCRÁTICA DE TIMOR - LESTE

Ministerio da Administração Estatal e Ordenamento do Território


Dili, 10 Outubru 2008 

KOMUNIKADU BA IMPRENSA

Delegasaun husi Laos Mai Estuda Preparasaun ba Governo Lokál
Delegasaun ida husi Repúblika Populár Demokrátiku Laos ne’ebé kompostu husi ema na’in 13 mai halo estudu komparativu iha Timor-Leste hodi hetan esperensia ne’ebé Timor-Leste halao durante prosesu preparasaun ba desentralizasaun no estabelesimentu  governo lokál. Delegasaun husi Laos propoin atu mai Timor-Leste no hasoru ho ofisiál husi Ministerio da Administração Estatal e Ordenamento do Território (MAEOT) hodi halo estuda komparativa. Sira hanoin katak sira bele hetan esperensia di’ak wainhira mai vizita Timor-Leste tanba MAEOT hala’o Programa Dezenvolvimentu Lokal (PDL) husi 2005 to’o agora, no durante tinan hirak ne’e hetan esperensia barak sobre oinsá atu jere orsamentu iha nivel lokál no aumenta kapasidade lokál. 
Delegasaun ne’e sei estuda sistema Timor-Leste nian hahú loron 7-10 Outubru 2008, no wainhira to’o mai sira simu dereita husi Diretor Nasional de Desenvolvimento Local e Ordenamento do Terriotorio, Sr. Miguel de Carvalho, Diretor Nasional de Apoio á Administração dos Sucos. Sr. Celestino Marques no Director da Diresaun Nasionál da Administrasaun Lokál, Sr. Abilio Caetano.     
Hodi estuda lisaun husi Timor-Leste nia esperensia ho PDL, Delegasaun ne’e halo vizita ba iha distritu Baucau iha loron 8 to’o 9 Outubru, hodi hasoru malu ho Administradór Distritu Baucau.  Iha nia diskursu Administradór esplika kona-ba objetivu estabelese PDL, kompozisaun Asembleia Distritu no mós funsaun órgaun ida-idak iha Asembleia nia laran.

“Ami sente orgullu tebes tanba ami bele aprende buat foun balun husi Distritu Baucau hanesan prosesu atu hetan proposta husi komunidade, prosesu hodi submete to’o iha nivel Distritu no mós kona-ba transferensia fundus husi nivel nasionál to’o iha distritu no alokasaun ba Programa Dezenvolvimentu Lokál nian,” Sr. Nisith KEOPANYA,  Xefe delegasaun ne’e hateten hafoin hasoru malu ho Administradór Distritu. 
Xefe delegasaun Laos ne’e mós apresia tebes meus komunikasaun ne’ebé Xefe Suku sira uza hodi fahe informasaun ba komunidade hanesan halo reuniaun no prosesu halo konsultasaun ba proposta ne’ebé involve komunidade iha báze hodi hato’o sira nia nesesidade no mós ideas ba dezenvolvimentu lokál. 

“Ami hanoin katak iha ne’e ami bele aprende lesaun di’ak ne’ebé ami bele implementa iha ami nia nasaun Laos, ami haree iha envolvimentu feto sira ne’ebé di’ak tebes hanesan balansu ba jéneru” Sr. KEOPANYA dehan antes ramata nia diskursu iha suku Bahu Sub-distritu Baucau horisehik.
Durante enkontru, Sr. Administrador Distritu Antonio Augusto Guterres mós senti kontente katak ema husi rai liur bele mai aprende buat ruma husi esperensia Baucau nian hamutuk ho PDL. “Sira hili mai Distritu Baucau tanba programa la’o di’ak, no mós husi sira nia vizita Ita bele hetan esperensia foun,” nia hatete. 

Ohin delegasaun nee mós halo vizita ba administradór distritu Dili no Suku Bidau Santana antes fila ba Laos.

REMATA.
Atu hetan tan informasaun favor bele kontaktu :  Sr. Joao Santos liu husi 729 4824, Sra. Sally Torbert liu husi telefone 731 4930 ka Sr. Duarte dos Santos Xavier 725 2867  
